
NAGORE 
IRAZUSTABARRENA 
URANGA

T ransilvania (egungo Errumania), 
1713. Erromatar garaiko urrezko 
txanpon bat, aureo bat, aurkitu zu-

ten. Erromatar aureoek izan ohi zuten 
purutasunik ez duenez, faltsua izan zite-
keela ere pentsatu zuten, eta txanpona 
Glasgoweko Unibertsitateko Hunterian 
museoan egon da gordeta 300 urtez, nu-
mismatika bilduma batean ia ahaztuta. 
Baina berriki University College Londo-
neko ikerlariek pieza aztertu dute eta 
txanponaren aurkian, garbi, erromatar 
enperadoreen zerrendan ez dagoen izen 
bat ikusi dute: Esponsiano.

Ustezko enperadoreak koroa du bu-
ruan eta, alboan, zehazki, IMP SPONSIA-
NI letrak ageri dira. Orduan, erromatar 
iturriek zergatik ez dute enperadore 
hori aipatzen? Ifrentzuak ez du erantzu-
nik ematen.

Togaz jantzitako bi pertsona daude, 
horietako batek txirula moduko bat dau-
ka, eta C AVG letrak daude idatzita. Logi-
koa dirudi hizki horiek Caesar Augustus 
esan nahi dutela pentsatzea, enperado-
reen titulu ofiziala baitzen. Baina adituek 
ondorioztatu dute Caius Augurinus izena-
ren laburdura dela eta Errepublika garai-
ko pertsonaia bati egiten diola erreferen-
tzia. Esponsianoren txanpona K.o. 260. 
urte inguruan datatu dutenez, ikerlariek 
uste dute, besterik gabe, K.a. 135 urteko 
txanpon bat erabili zutela eredu gisa eta 
bestelako ondoriorik ezin dela atera.

Hortaz, Plos One aldizkarian argita-
ratu berri duten artikulua testuingu-
ruari erreparatuta osatu behar izan 
dute. Esponsiano ez zen sekula enpe-
radore “ofiziala” izan, Erromak ez zuen 
haren agintea aitortu. Ziurrenik bere 
boterea Danubio iparraldera mugatu 
zen, Daziako probintziara. Izan ere, III. 
mendean ezegonkortasuna nagusitu 
zen Inperioan eta metropoliak probin-
tzia eta muga askoren kontrola galdu 
zuen. Egoera horretan, hiriburuareki-
ko harremanak etenda, ejertzitoko ko-
mandante batek, Esponsianok, probin-
tziaren kontrola hartu zuen, eta aginte 
zentralaren eraginik gabe gobernatu 

zuen 260eko eta 270eko hamarkada 
inguruan; bere burua enperadoretzat jo 
zuen eta txanponak ere eginarazi zituen. 
Beti ere ikerlarien hipotesiaren arabera, 
Esponsianoren helburua probintziako 
populazioa babestea eta tribu etsaien 
inbasioei eustea zen, eta ez Erromako 
boterearen aurka egitea. Hau da, Es-
ponsiano ez zen matxinatu, beharrak 
bultzatutako erabaki praktikoa hartu 
zuen. Eta, garai liskartsu haietan hiri-
buruarekiko komunikazioa ia ezinezkoa 
zela kontuan hartuta eta Esponsianoren 
beste inolako erreferentziarik ez dagoe-
la ikusita, Erroman ez ziren konturatu 
ere egin. 

Enperadore berri bat 
txanponaren aurkian

Koliseoko mokaduak

Erromako Koliseoko Parke Arkeolo-
gikoko ikerlariak anfiteatro ezagu-
neko estoldak aztertzen aritu dira, 

eta han aurkitutako janari arrastoei es-
ker jakin dute, gaur egun bezala, garai 
hartako ikuskizunetan ere ikusleek mo-
kaduak jateko ohitura zutela.

Zehazki, eraikinaren hegoaldeko 70 
metro estolda industu dituzte, eta beste 

objektu batzuekin batera, fruta arras-
toak topatu dituzte, nagusiki: maha-
tsak, meloiak, gereziak, pikuak, aranak, 
olibak, intxaurrak, urrak eta pinaziak. 
Beraz, gladiadoreen borrokek harmai-
letako ikusleen odol gosea asetzen zu-
ten, baina gose fisikoa gaur egun baino 
modu osasungarriagoan ase ohi zuten, 
fruta janez.  

